
Viðmerkingar til uppskot til lóg um heilsuhjálpara- og heilsurøktaraútbúgving 
Viðmerkingar til serligu viðmerkingarnar:
§ 7. Heilsurøktaraútbúgvingin gevur førleika at ”arbeiða meira sjálvstøðugt enn heilsuhjálparin”. Hesin setningurin er óviðkomandi og sigur einki um, hvønn førleika heilsurøktarar hava í arbeiðinum.
– ”har støðan hjá brúkaranum er støðug”, stendur ongastaðni í donsku lógunum og kunngerðunum. Danska undirvísingarmálaráðið hevur enntá í eini upplýsandi grein um, hvussu  heilsurøktarar verða brúktir og hvussu teir kunnu brúkast (skrivað í  ár 2000), netupp skrivað omanfyristandandi brotið, tí at henda mytan var skapað á summum arbeiðsplássum: ” Det skal her pointeres, at der ikke noget sted i sundhedsmyndighedernes vejledninger fremgår, at social- og sundhedsassistenternes ansvar og kompetence defineres i forhold til ”den stabile patient” eller ”det stabile forløb”.

”Har støðan hjá brúkaranum er støðug” kann sjálvandi heldur ikki standa sum viðmerking til okkara lógir. Hetta skerjir møguleikan fyri, at heilsurøktarir kunnu arbeiða einsamallir á vakt á einum og hvørjum arbeiðsplássi, tí støðan hjá einum hvørjum brúkara og sjúklingi, kann nær sum helst blíva óstøðug.

Tað kann eisini væl hugsast at vit verða útilokað frá fleiri arbeiðsplássum, við tað at man sigur, at á hesari deildini liggja mestsum bert óstøðugir brúkarar.  Møguleikin hjá heilsurøktarum at virka verður snøgt sagt skerdur so nógv, at endamálið við útbúgvingini er burtur.     
§ 1. “Arbeiðsuppgávurnar eru helst, har brúkarin býr. Starvsøkið hjá heilsuhjálparum er í høvuðsheitum innan fyribils ella varandi heimahjálp, heimasjúkrarøkt, vardar bústovnar og sambýli”. Henda viðmerkingin er óviðkomandi. Tað sum hevur týdning er, hvønn førleika heilsuhjálparin eftir loknað útbúgving hevur. Tað er óviðkomandi at viðmerkja, hvar man “helst vil” at heilsuhjálpararnir starvast, tí í sama viðfangi útilokar tú teir eisini frá møguligum arbeiðsplássum. Heilsuhjálparar hava tildømis ikki fakligan førleika at arbeiða á sjúkrahúsi ella psykiatriskum deildum.
“Starvsøkið hjá heilsurøktarum er í høvuðsheitum at arbeiða innan heimarøkt, á røktarheimum, á somatiskum og psykiatriskum sjúkrahúsum, røktarheimum, sambýlum, hjá likamliga brekaðum og í sambandi við eldrarøktina”. Henda viðmerkingin er óviðkomandi. Tað sum hevur týdning er hvønn førleika heilsurøktarin hevur eftir loknað útbúgving. Harafturat kann heilsurøktarin lærast upp at taka sær av fleiri uppgávum, ið eru hóskandi ella forsvarligar at hann tekur sær av, á  arbeiðsplássinum. Tað er óviðkomandi at viðmerkja, hvat starvsøkið hjá heilsurøktarum í høvuðsheitum er, tí í sama viðfangi útilokar tú teir eisini frá møguligum arbeiðsplássum. 

Her eru nøkur dømi um, hvar heilsurøktarar (í tvørfakligum samstarvi sjálvandi) starvast í Danmark:

Sjúkrahúsum (allar somatiskar og psykiatriskar seingjadeidir, uppvenjingardeildir, fysio- og ergoterpi og goymslu)

Ellis- og røktarheimum  og heimum fyri minnisveik 

Hvíldarheimum
Umlættingarheimum
Heimarøktini (dag, kvøld og nátt)
Sambýlum og stovnum (til eldri)
Sambýlum og stovnum (kropsliga- og mentalt brekað og sálarsjúk)

Stuðlar (til kropsliga- og mentalt brekað og sálarsjúk)

Tilhaldum ( fyri eldri, kropsliga- og mentalt brekað og sálarsjúk)
Stovnar og bústovnar har børn og ung við røktartørvi eru dagliga/búgva 

Læknamiðstøðum
Serskúlum
Hetta stendur í donsku lógunum (er leystliga umsett og ikki væl orðað):
Endamálið við útbúgvingini til heilsurøktara er, at næmingurin fær førleika til sjálvstøðugt at røkja og leggja tilrættis samansettar ítrivs- og aktiverandi uppgávur og umsorgaruppgávur, somuleiðis samskipandi og undirvísingarligt virksemi. Eisini at leggja tilrættis og røkja grundleggjandi heilsu- og sjúkrarøktaruppgávur á almanna- og heilsuøkinum. 
Hetta petti svarar nøkulunda til tað ið stendur í føroysku lógini. Føroyska kunngerðin skal samsvara við ta føroysku lógina, og tað fer hon jú ikki at gera tá serligu viðmerkingarnar til lógina síggja út sum tær gera í § 7 og § 1. 
Hetta stendur í donsku kunngerðini (er leystliga umsett og ikki væl orðað):
Endamálið við útbúgvingini til heilsurøktara er, at næmingurin fær førleika at meta um tørvin á og sjálvstøðugt at leggja tilrættis og røkja samansettar umsorgaruppgávur og ítrivs- og aktiverandi uppgávur, herundir stimulering av likamligum, intellektuellum og kreativu funktiónunum hjá tí einkulta menniskjanum og bólkar av borgarum, meta um tørvin og sjálvstøðugt leggja tilrættis, røkja og eftirmeta grundleggjandi heilsu- og sjúkrarøktaruppgávur á almanna- og heilsuøkinum  og samskipandi og undirvísingarligt virksemi.
§ 8. stk. 1. Er tað útbúgvingarráðið, sum vegleiðir mentamálaráðharran um m.a. innihaldið í útbúgvingini? Í so fall kann tað væl standa í lógartekstinum ?
§ 14. Hvat merkir: ”heimilað verður landsstýrismanninum at víkja frá ásetingunum í kapittul 4 í hesi lóg í sambandi við, at útbúgvingarnar verða skipaðar saman við øðrum útbúgvingum”.
Jú, vit síggja væl hvat stendur skrivað í viðmerkingunum. Men § 10, § 11 og § 12 eru eisini í kapitli 4. Kunnu tit greiða frá hvussu § 14 kann ávirka tað ið stendur har ?
§ 21. Hvør skal sita í útbúgvingarráðnum ? Talið av limum er økt frá 5 til 7 limir, og tað er avtalað á fundi í arbeiðsbólkinum at ein av limunum skal verða frá Heilsuhjálparafelagnum og ein frá Heilsurøktarafelagnum. Tað má standa náðgreiniligt í lógini, hvørji øki/feløg limirnir umboða. 
At Felagið Føroyskir Sjúkrarøktarfrøðingar fær lógina um útbúgving til heilsuhjálpara og heilsurøktara til ummælis, er fyri okkum púra burturvið. Fleiri teirra skulu undirvísa okkum so ella so og verða praktikkvegleiðarir hjá okkum og tá verður tað teirra skylda at seta seg inn í útbúgvingina. Men hvussu útbúgvingin skal skipast, kann ikki verða teirra borð.
Tað ber ikki til, at tað bert eru sjúkrarøktarfrøðingar, ið skulu seta dagsordan fyri hvussu heilsuøki og heilsurøkt í Føroyum skal skipast í framtíðini.

